
     R  E P U  B  L  I  K  A    E    S  H  Q  I  P  Ë  R  I  S  Ë  
KËSHILLI BASHKIAK
                                                                     V E N D I M 

                                                               Nr.105, datë 25.10.2019
“PËR MIRATIMIN E PROCEDURËS PËR KONTRIBUTIN E SEKTORIT PRIVAT NË KRIJIMIN E FONDIT PUBLIK TË BANESAVE SOCIALE QË KALOJNË NË PRONËSI TË BASHKISË TIRANË NGA NDËRTIMET REJA”
Në mbështetje të nenit 113 pika 2, të Kushtetutës, të nenit 8, pika 2, nenit 9, pika 1, nënpikat 1.1 shkronja “b” dhe 1.2, shkronjat “a” dhe “c”, nenit 54, shkronja “e”, nenit 55, pikat 4 dhe 6, të ligjit nr. 139/2015 “Për vetëqeverisjen vendore”, të ndryshuar, nenit 19 të ligjit nr. 28/2018 “Për  strehimin social”, ligjit nr. 7850, datë 29.07.1994 “Kodi Civil i Republikës së Shqipërisë”, të ndryshuar, shkresës nr. 2904/1 prot, datë 19.03.2019 të Ministrisë së Financave dhe Ekonomisë, me propozim të kryetarit të Bashkisë, Këshilli Bashkiak,
V E N D O S I:
1. Çdo zhvillues privat që ka aplikuar pas datës 30 nëntor 2018 për leje ndërtimi me sipërfaqe ndërtimore banimi mbi 2 000 metra katrorë, për nevoja të fondit publik të banesave sociale detyrohet të kaloj pa shpërblim në favor të Bashkisë Tiranë, 3 (tre) për qind të sipërfaqes funksionale ndërtimore në pronësi të investitorit/zhvilluesit.  
2. Sipërfaqja që detyrohet të dorëzojë subjekti privat për strehimin social sigurohet në objektin për të cilin aplikohet për leje ndërtimi. 
3. Subjekti privat mund të propozoj që sipërfaqja e përcaktuar në pikën 1 të këtij vendimi ta ofroj në një objekt tjetër në pronësi të tij. Në këtë rast sipërfaqja që i dorëzohet bashkisë konvertohet me diferencën e vlerave të tregut, sipas metodës orientuese të pasqyruar në aneksin nr. 1, bashkëlidhur këtij vendimi.
4. Sipërfaqja takuese që i jepet bashkisë sipas parashikimeve të këtij vendimi parashikohet dhe është pjesë e projektit dhe dokumentacionit që aplikohet për leje ndërtimi nga zhvilluesi privat.

5. Drejtoria e Përgjithshme e Planifikimit dhe Zhvillimit të Territorit para miratimit të lejes së ndërtimit i drejtohet Drejtorisë së Përgjithshme Juridike e Aseteve dhe Licencimit për hartimin dhe nënshkrimin e akt marrëveshjes së kalimit të 3 % të sipërfaqes funksionale në favor të Bashkisë Tiranë. Akt marrëveshja e nënshkruar midis bashkisë dhe zhvilluesve privat ngarkohet në dokumentacionin e lejes së ndërtimit dhe bëhet me akt noterial.
6.  Në rast se sipërfaqja takuese në favor të Bashkisë Tiranë sipas parashikimeve të këtij vendimi, ofrohet nga zhvilluesi privat që të paguhet në vlerë leku, konvertimi i sipërfaqes përllogaritet duke shumëzuar sipërfaqen takuese me vlerën e referencës të banesave në zonën për të cilën ka aplikuar për leje ndërtimi, sipas përcaktimit të bërë me udhëzim nga Ministria e Financave dhe Ekonomisë. Vlera e përfituar shkon në buxhetin e Bashkisë Tiranë në programin e strehimit social.
7. Kur nga bashkia Tiranë aplikohet që sipërfaqja takuese të konvertohet sipas parashikimeve të pikës 6 të këtij vendimi, akt marrëveshja e nënshkruar midis bashkisë dhe zhvilluesit privat duhet të përmbaj edhe vlerën e saktë që duhet të paguaj ky i fundit në favor të bashkisë.
8. Akt marrëveshja që nënshkruhet mes Bashkisë Tiranë dhe zhvilluesit privat për kalimin e sipërfaqes ndërtimore në favor të fondit publik të banesave sociale, regjistrohet në Agjencinë Shtetërore të Kadastrës në favor të Bashkisë Tiranë.  
9. Në çdo rast kalimi fizik i pasurive të përfituara sipas këtij vendimi, bëhet jo më vonë se në momentin e lëshimit të certifikatës së përdorimit nga struktura përgjegjëse e planifikimit të territorit, sipas parashikimit të legjislacionit për planifikimin dhe zhvillimin e territorit.
10. Kryetari i Bashkisë të ngrejë grupin e punës për marrjen në dorëzim dhe pasqyrimin në regjistrat e pasurive të paluajtshme dhe inventarin financiar të Bashkisë Tiranë sipërfaqet e përfituara sipas këtij vendimi. Apartamentet e përfituara regjistrohen si pronë e bashkisë me vlerën e tregut. 
11. Për të gjitha lejet e ndërtimit të lëshuara pas datës 30 nëntor 2018, Drejtoria e Përgjithshme e Planifikimit dhe Zhvillimit të Territorit depoziton listën me subjektet përkatëse pranë Drejtorisë së Përgjithshme Juridike e Aseteve dhe Licencimit për njoftimin e këtyre subjekteve për nënshkrimin e aktmarrëveshjes përkatëse.
12. Një kopje e këtij vendimi i njoftohet edhe Agjencisë së Zhvillimit të Territorit.
13. Ngarkohet Kryetari i Bashkisë, Drejtoria e Përgjithshme e Planifikimit dhe Zhvillimit të Territorit dhe Drejtoria e Përgjithshme Juridike e Aseteve dhe Licencimit dhe Drejtoria e Përgjithshme e Menaxhimit Financiar për zbatimin e këtij vendimi.
Ky vendim hyn në fuqi sipas përcaktimeve të pikës 6 të nenit 55 të ligjit nr. 139/2015 “Për vetëqeverisjen vendore”, të ndryshuar.

